
М.П.                           Подпись руководителя ОО_________________

Дата 27.11.2014г.
Алтай Республиканын ӱредӳлик министерствозы ла jашӧскӱрим политиказы
муниципал бюджет текши ӳредӱлик учреждениези
                         «Шыргайтынын орто толо ӱредӳлӱ школы»

Темалар: 
1.Алтай Республиканын  билимчи ӳй улустары.
           /Т.М.Тощакова,Е.М.Тощакова,Н.Н.Суразакова,Е.П. 
      Кандаракова,Н.М.Киндикова,К.Е.Укачина/
2. Кеендиктин (искусствонын) устары

                 /jурукчылар керегинде/

3. Алтай бӧрӱк.
4. МихаилВасильевич Чевалковтын jӱрӱми ле 
    jайаан ижи.
5. Алтай ойноткылар:  /jадаган, топшуур, комус, тӱнӱр,  икили, шоор, амыргы, шатра/.
                                            Бӱдӳрген алтай тил ле литературанын
                                                                ӳредӳчизи Боделукова З.А.

                                                  Шыргайты – 2014
                                   Jартамал сӧс (билимчи ӱй улустар).
          Туулу Алтайда билимчи ӱй улустар ас эмес. Олордын кажызы ла бойынын jайаандык ижинде алтай тилдин ле литературанын ӧзӱмине jаан салтарын салган. Бӱдӱрген ижи сӱрекей каруулу ла учурлу. Бу билимчилер, байла, алтай албатынын тили ле литературазы бойынын ӧзӱминде ичкери алтам эдип, кӧпкӧ jединзин дегенинен улам, шинжӱ иш ӧткӱрип, онын учурын бийик кӧдӱрип  салган. Бу билимчилердин ады-jолын алтай калык билип, олордын иштеринин учурын ондоп, бийик баалап jӱрери учурлу. 

            Алтайда эн баштапкы билимчи   Т.М.Тощакова албатызынын культуразын кӧдӱрерге, jашӧскӳримге jакшы ӱредӱ берерге, Туулу Алтайга керектӱ специалисттерди чындый ла тӱрген белетеерге jӱткиген кижи. Е.М.Тощакова- билимчи-этнограф.Онын кӧп саба иштери алтайлардын эдинген-тудунган эдимдерине ле албатынын материальный культуразына учурлалган. Н.Н.Суразакова тӧрӧл алтай тилдин албаты ӱредӱзинин бир аай тургузылган jерин ле учурын тӧзӧгӧн, лингвистический, тӳӳкилик, педагогикалык ла  ӧскӧ дӧ колбулу билимдердин jедимдери школдогы  алтай тилдин программаларында ла учебниктеринде канайда кӧргӱзилгенин шинжӱлеген. Е.П.Кандаракова Туулу Алтайдын тӱӱкизин, национально-региональный учурлу ӧскӧ дӧ предметтерди ӱредеринин методикалык тӧзӧлгӧзи jанынан кӧп иштеген билимчи. Н.М.Киндикованын алтай литература аайынча эдип салган иштери  алтай литературанын, билимдик критиканын, тил ле литератураны школдо ло  университетте ӱредеринин, ӱредӱчилердин методикалык билгирлерин теренжидерине ууландырылган. 
К.Е.Укачина тӱӱки, тил ле литература аайынча шинжӱ ӧткӱрер институтта кӧп jылдардын туркунына иштеп, алтай фольклорды jууп, теренжиде шиндеп, оос чӱмдемелди билим jолына элбеде чыгарган билимчи.
       Таисья Макаровна Тощакова.

Чамал аймактын Узнези jуртында тереле иштеер телеут улустын билезинде 1902 jылдын чаган айынын 22 кӱнинде чыккан. Церковно-приходской школдо ло Чамалда ӱй улустын монастыринин эки классту школында ӱренген. Граждан jуунын jылдарында Кош-Агаш, Шабалин, Улаган, Солтон аймактардын школдорында иштеген. 1933 jылдан ала педучилищеде алтай тилдин ӱредӱчизи болгон. Таисья Макаровна орус алфавитке тӧзӧлӧнгӧн алтай алфавитти тургузарында турушкан, тил аайынча билим иштер бичиген. Jуу ӧйинде пединститутта ачылган алтай бӧлӱкте иштеген ле оны бойы заочно ӱренип божоткон. 1947 jылда Билимдер Академиязынын тил аайынча институдынын аспирантуразына кирген. 1950 jылда диссертация корыган. Г-АНИИЯЛ-дын директоры база болгон. 1970 jылдын кӱӱк айынын 9-чы кӱнинде jада калган.

         Т.М.Тощакова бийик гражданский каруулу кижи болгон. Ол албатызынын культуразын кӧдӱрерге, jашӧскӱримге jакшы ӱредӱ берерге, областька керектӱ специалисттерди чындый ла тӱрген белетеерге jаантайын jӱткиген. Таисья Макаровна институтта тӱндештирӱ грамматикала jилбилӱ курс ӧткӱрген. Ӱреткен улузынан сонында jарлу ишчилер чыккан: Р.А.Палкина, С.М.Каташев, В.Н.Тадыкин, А.Т.Тыбыкова, Е.П.Кандаракова, А.М.Кандаракова…

           1949 jылда Горно-Алтайскта институт ачыларында турушкан, ондо ректордын ӱредӱ ле билим иш аайынча ордынчызы болуп, 1958 jылга jетире иштеген. Ол jаан педагог, jаныртаачы, билимчи болуп jат. 
           Т.М.Тощакова тыш бӱдӱмиле де, ич-кӧгӱс байлыгыла да jииттерге jозок, тем болгон. Бийик, коо сынду. Кату сыркынду, керек дезе бийиркек те бӱдӱмдӱ, аристократ та кижи болгон. Онызы онын бийик тоомjылу болгонынын, бутка-колго бек турганынын шылтузында келген кылык-jаны болор. Кийинип те, улусла куучындажып та билер педагог, эрчимдӱ jондык ишчи де болгон. Онын тоомjылу ла керектӱ ижин, керегин, кӧп тоолу jайалталу ӱренчиктери, Алтайдын ады-jарлу улузы улалткан, улалтып туру.

             Таисья Макаровна – алтай калыгынын улу кызы. Ол баштапкы алтай билимчи, филология билимдердин кандидады болуп jат. Ӱреткен ӱренчиктеринен эн баштапкы билимчилери чыккан: С.С.Суразаков, С.С.Каташ, Н.А.Кучигашева, П.Е.Тадыев, Н.Н.Суразакова… Институтта алтай бӧлӱк ачылганы-онын баштанкайынын шылтузы. Алтай кадрлар белетеерине jаан   аjару эткен. Таисья Макаровна бойынын албатызына беринген, онын ады, келер jӱрӱми учун иштеген бийик кӱӱн-санаалу болуп арткан. Ол jарлу кижи, педагог, бичиктердин авторы П.И.Чевалковло jуртаган, эки уул азыраган.

Екатерина Макаровна Тощакова. 

          Баштапкы алтай билим ишчилердин бирӱзи Е.М.Тощакова 1911 jылдын кӱчӱрген айынын 15 кӱнинде чыккан. Адазы тодош сӧӧктӱ Макар Сергеевич Тощаков. Ол XIX чактын учында Улалуда церковно-приходской школдо ӱредӱчи болуп иштеген. 1915-1916 jылдарда Караколдо бичик-биликтин школында ӱредӱчи болгон. 1916 jылда оорудан улам Узнезиде божогон. Ол 1953 jылда партияга кирген. 1955 jылдан ала облононын инспекторы болуп иштеген. 1955-1958 jылдарда Билим шинжӱ ӧткӱрер институттын директоры болгон. 1961 jылдан ала билимчи-этнограф болуп иштеген. Новосибирскте этнографиялык музейди тӧзӧгӧндӧрдин бирӱзи. Онын бӱдӱрген ижи алтай калыктын да, Сибирьдин де билиминин ӧзӱмине jаан камаанын jетирген ле тӱӱкиде билдирлӱ ижин арттыргыска

                                   Jартамал сӧс (кеендиктин устары).
         Алтай Республиканын ичинде ады-jолы jарлу кеендиктин устары сӱрекей кӧп. Ол керегинде кӧп бичиктер де чыккан. Jе эмди интернет – компьютерде ончо солундар кийдирилип турган ӧйдӧ, бу Алтайдын jурукчылары керегинде кыскарта да болзо, jетирӱ болзо, jакшы болор  эди. Мында Григорий Иванович Чорос-Гуркин, Николай Иванович Чевалков, Игнат Иванович Ортонулов, Владимир Петрович Чукуев, Амыр Борисович Укачин, Тебеков Валерий Герасимович ле онон до ӧскӧ jурукчылар керегинде кыска jетирӱлер кийдирилген.  

            Бу берилген jетирӱде ады jарлу jурукчылардын чыккан jылы, кайда ӱренгени, олордын эн jарлу jуруктары керегинде  кыскарта ла берилген. Jурукчылар керегинде текшилей ле билип алар аргалу. 
                                 Туулу Алтайдын jурукчылары.

Кеендиктин устары: Г.И.Чорос-Гуркин, Н.И.Чевалков, И.И.Ортонулов, В.П.Чукуев, А.Б.Укачин, В.Г.Тебеков, В.С.Торбоков, С.В.Дыков,

В.Д.Запрудаев, С.К.Янсон, Л.Д.Юсупова ла онон до ӧскӧлӧри.

Г.И.Чорос-Гуркин (1870 – 1937 jj.) jурукчы ла график.

15 jыл кудайдын сӱрин jураар мастерскойдо иштеген.

1899 jылда Санкт-Петербургта ӱренген.

1917 – 1919 j.j. Кара-Корумды башкарган.

1937 jылда адып салгандар.
Чевалков Николай Иванович (1892-1937) jурукчы ла график.

Улалуда чыккан, кудайлык школдо ӱредӱ алган, бир ай Петроград калада болгон.
Jарлу jуруктары: «Алтайлар Алтын-Кӧлдӧ» (1926), «Кийик ӱй кижи» (1921), «Jайзаннын jаргызы» (1935)…

Игнат Иванович Ортонулов (1933) Балыктуюлда чыккан.

Алма-Атада jурукчылардын сургалын божоткон.

Jуруктарынын тӧс ууламjызы – улус ла ар-бӱткен.

Jарлу jуруктары: «Улаганнын ажузы» (2006), «Экӱ» (1974), «Туулардагы кӧл» (2007)

Чукуев Владимир Петрович (1942) Бичиктӱ-Боомдо чыккан.

Горно-Алтайскта пединститут божоткон. Алма-Атада jуранарынын сургалын ла Ленинградта И.Е.Репиннин адыла адалган институтты божоткон.

Jуруктары: «Камнын сӱнези» (2007), «Кӱмӱш курчуда. Кадын» (2008)

Укачин Амыр Борисович (1967)

Новоалтайскта jураныштын сургалын божоткон.

Jарлу jуруктары: «Кайчы» (2010), «Куу» (2008.)
Тебеков Валерий Герасимович (1952). Чемалда чыккан. Алма-Атада jуранарынын сургалын божоткон. Горно-Алтайскта драмтеатрдын jурукчы-тургузаачызы.

Jарлу jуруктары: «Кырлардагы энир» (2008), «Алтай актёр» (2007), «Алтайдын ӱстинде» (2001).

Торбоков Вячеслав Сергеевич

1956 jылда Шыргайтыда чыккан.

1979 j. Новоалтайскта jураныштын сургалын божоткон.

1988 j. В.И.Суриковтын адыла адалган институтты божоткон.

Jарлу jуруктары: «Амыраш» (2008), «Г.И.Чорос-Гуркин» (1996), 
«Чечектер» (2009).

Михаил Константинович Бабаков (1938) Хабаровкада чыккан.

1958 j. Jуртхозшколдо Горно-Алтайскта ӱренген.

1966 j. Пединститут божоткон.

1970 j.Алма-Атада художественный училищеге кирген.

Прокопий Андреевич Елбаев (1932)

1958 j. Горно-Алтайскта пединститутта ӱренген.
1963 j. Омсктогы пединститутта художественно-графический бӧлӱгин божоткон.

Jымжак таштан сӱрлер кезериле аныланат.

Мирослав Павлович Чевалков (1929) Шебалин jуртта чыккан.

1956 j. Костромадагы художественный училищени божоткон.

Ол алтай эпостын баатырларын, орус былиналардын геройлорын, jебрен Грециянын мифтерин jураган.

Jарлу jуруктары: «Кӧзӱйке ле Байан», «Алтын-Тууjы»…

Эдоков Владимир Иванович (1936)

1957 j. Горно-Алтайскта пединститут божоткон.

1958 j. Ленинградта живопись ле графиканын, скульптура ла архитектуранын институдын божоткон.

1970 j. «Г.И.Чорос-Гуркин-баштапкы алтай jурукчы» деп диссертациязын корыган.

       Jурукчылардын jайаан ижинин учуры.

Албатызынын адынан айдынар эттирте кудай jайап койгон jурукчылар Алтайда кӧп. Олор бойынын ары jанынан берилген учурын сезип, агару ижин бӱдӱргендер. Jӱрӱмде болуп турган айалгалар олордын jайаандык ӧзӱмине jол берип, улустын кӧрӱм-шӱӱлтезин, кӱӱн-санаазын кӧргӱзип салгандар. Jурукчылардын ич-кӧкси байлык, терен кӧрӱм-шӱӱлтелӱ. Jурукчылардын Алтай керегинде jуруктарында Алтайыстын кеен jаражы бастыра бар кайкал jаражыла кӧсти сӱӱндирет. Jурукчылар Алтайыстын ар-бӱткенин сӱӱген кӱӱни бийик улустар. Эрjинелӱ Кин Алтайдын чындыкты сӱӱр, ичкери кӧрӱмдӱ, jаан jайалталу jурукчылар Алтайыста кӧп болгоныла оморкоп турубыс.

                            Jурукчыларга учурлаган сӧс.

                         Эрjинелӱ Алтайдын алып баатыры Слер.

                         Ӱч-Сӱмердий ару ла агару кӱӱнер ӧчпӧзин.

                         Jайаандык телекейде бийик jедимдерге  jедип,

                         Jарашты ла jакшыны эл-jонго сыйлап jӱригер.

                         Бис Слерди сӱӱйдис, Слерле оморкойдыс!
                                        Jартамал сӧс (алтай бӧрӱк)
         Алтай бӧрӱк – ол бистин алтай албатынын озогыдан бери тудунып – кабынган кеп-кийимдеринин бирӱзи. Онын учуры сӱрекей jаан, сен алтай кижи болзон, кийген алтай бӧрӱгиннин учурын билип ле jартап билер учурлу. Айдарда, бу бичимел албатынын кийген тӱлкӱ бычкак бӧрӱги керегинде. Jилбиркеген кижи бу бичимелди ачып, алтай бӧрӱк керегинде таныжып алар аргалу. Бӧрӱк – ол албатынын jандап келген чӱм – jаныла колбулузын билип алар. Ол керегинде алтай jанар кожон до, кеп ле укаа да сӧстӧр, табышкак та бар. Мында бӧрӱктин бӱдӱми, неден кӧктӧлип турганы, кажы ла бӧлӱги нени темдектеп турганы керегинде бичилген. Кычырган кижи алтай бычкак бӧрӱк керегинде толо  билгир алар аргалу.
                                           Алтай бӧрӱк.
    Алтай бычкак бӧрӱктин учуры сӱрекей jаан, бӱдӱмиле ончозынан бийик, ару ла jараш. Кебериле, бойынын бӱдӱмиле от-очокко тӱней. Тӧбӧзиле тегерик тегелегиле бӱткӱл телекейди керелейт. Ол Алтайдын байы, айыл-jурттын темдеги, ак-малдын быйаны. Алтай бӧрӱкти антара салза, албатынын ак казаны, кӧнкӧрӧ салза, кӧк казаны болот.
                                 Тӧбӧдӧги тӧрт чачак,

                                 Тӧртӱлези бай чачак.

                                 Тӧрт суунын темдеги,

                                 Толголышкан агып jадар.

                                           Тӧрт талала, барып jадар,

                                           Тӧрт талайла колбоп jадар.

                                           Тӧмӧн тӱшкенди ӧрӧ эдер,

                                           Ӫрӧ чыкканды тӧмӧн эдер.

Ондый учурлу болор. Бӧрӱктин чачагы ончозын колбоп турар, ончозынан айрып турар, олдоп-солдоп согуп турар, ончозынан озо барып турар, ончозынын кийнинен келип турар. Бӧрӱкте – баш, башта – санаа, санаада – салым, салымда – кижи, кижиде – Кудай, Кудайда – алтай, Алтайда – албаты, албатыда - jан, jанда – учур, учурда – бай, байда – jӱрӱм, jӱрӱмде - ӧзӱм, ӧзӱмде –учы-куйузы jок jӱрӱм, jӱрӱм – ол тегелик.

              Бӧрӱктин чачагынын учуры мындый: алтай бӧрӱкти чачагыла тӧмӧн эттире салып ийзегер, алдында чачагы-оттын турундарын кӧргӱзет. Ол Алтайдан чыгып, jер ӱстиле барып, Северный Ледовитый, Тихий, Индийский, Атлантический тенистерге кирип турган сууларды керелейт. Онойдо ок чачак – суучак, суу чак ла кӱч берер дегени. Бычкак суу чакты бычып, кан ол эмезе канды туу ӧскӧзине jай дегени. Кӧк кӱреези казандагы сууны керелеп jат. Бӧрӱктин кырлары-ол очоктын буттары болор. 

           Тӱлкӱнин бычкагынын учуры: бӧрӱктин тӧбӧзи  Алтай jерис, онон барган бычкактын каралары –ол туулар (горные хребты), онын ортозында кызылы-ол туулардын ортозындагы ӧзӧктӧри, онон арыгызы jайылып барган jаландар болор. Бӧрӱктин кӱреези кӧк ӧндӱ болотон. Ол тӧрт тенистин сууларын керелеп jат. Кӱрее-каннын ӱри дегени. Тӱк-бол jутты тӱӱк дегени. Тӱлкӱнин бычкактарынын каразы-ол очоктын казан тургузып турган балазы болор. Бычкактардын кызылы – ол оттын jалбыжы болор. Бӧлjӱнин учуры: камдунын терезинен эдилген, ол суунын агыны, ол тенистен чыккан кара туманды керелеп jат. Камдунан эткен бӧлjӱзи – ол очоктын тегерик курчуузы болор. Эн учында бӧрӱктин ичин эткен курааннын терезинин тӱктери кӧрӱнет, ол туманнан тӱӱген ак булуттарды керелеп jат. Булут тенериге таркап, Алтай jерге келип, jааш ла кар тӱжет. Ол очокто тургузып койгон ак казан болор.

        Jаан улустын айтканыла болзо, бӧрӱкти кептей кийип jат, тегерик болзын деп, бӧрӱктин тӧбӧзи болчок болор учурлу.

        Ӱстинде бичилгени ол эр кижинин учуры ла эдип jӰрген ижи болор. Онын да учун эр кижи Алтайга сӱт чачып, онын курчуузын салып jат. Бис алтайлар айлу-кӱндӱ Алтайым эмезе Алтай кудайым «баш болзын» деп, бажырып jадыс, ненин учун дезе бисти баштап jӱрзин деп, алтай кудайысты бажыска кийдирип койгон болор.

        Бӧрӱктин учуры-чалкойто салза, от-эне болор, эпши, эне кижинин jаны, эне кижи оды ажыра Jер энеле, Умай эненин одыла бойынын одын, айыл-jуртын курчуулап jат. Тургуза салза, суунын jолы болор. Эр кижи jердин тӧрт талазына сӱт чачып, айдынып турзын деп, алкап jат. Онын учун ӱй кижи Алтайга сӱт чачпай jат. От ло суу jӱрӱмнин эн ле учурлу ла керектӱ эдими. Ӫскӧ албатыларда эр ле ӱй кижинин бӧрӱги башка бӱдӱмдӱ болуп jат. Jаныс ла алтайлардын бӧрӱги бир бӱдӱмдӱ, jе учуры эки башка болуп jат. Jаныс ла алтай албаты балдары jурт тӧзӧзӧ, олордын бажына анылу бӧрӱк кийдирип jат. Анылузы, учурлузы неде дезе, алтай кижинин билези, тӧзӧгӧн jурты нак болзо, суу ла оттын ортозында курчу турат.

         Энези той тушта уулынын бажына алтай бӧрӱк кийдирип, ӱӱрлензин деп, эр jанына отургызып jат. Анайып jыргап, уучага барып jат. Ууча-уулап чуула дегени. Кыстын эне-адазынын jуртынан от алып, уулап-чуулап jат. Кыстын энези кызына алтай бӧрӱкти отту болзын деп берип jат. Алтай бӧрӱкти кемге де  бербес jанду, бойыгардын ырызаарды сыйлабагар дегени. Эр кижинин бӧрӱгинин чачактары сууны керелейт, а ӱй кижинин бӧрӱгинин чачактары-кӱннин чогын керелеп jат. Алтай кижи бӧрӱкти бодоп ло туш-башка кижиге бербес, сыйлабас. Бут бажына кийбес, бут бажына чачпас. Ак айастан кожо jайалган кепти байлап, чуулап jӱрер. Тӱлкӱ бычкак бӧрӱкти тӱлкӱнин колдорынын кызыл бычкактарынан, тооргынын бычкактарынан, шӱлӱзиннин терезинен кӧктӧп jадылар. Тооргынын бычкактарынан кӧктӧгӧн бӧрӱкти jаныс ла эр кижи кийер, ӱй кижи оны бажы jаар уулабас та, онызы учурлу. Эмдиги ӧйдӧ алтай бычкак бӧрӱктер jаан сурууда. Кажы ла алтай байрамда ончо улус алтай бӧрӱктӱ болорго амадайт. Онызы сӱреен jакшы. Ол суруула кожо кӧкчилер де кӧптӧгӧн. Эмди кандый ла бӧрӱктер кӧктӧйдилер: сӱӱри де, тегерик те, болчок то. Ончозы ондый jараш, сӱрлӱ. Албатыбыстын кеп кийими ундылбай, орныктырылып турганыла бис оморкоор учурлу. 
                                            Jартамал сӧс (М.В.Чевалков)
          Михаил Васильевич Чевалков – баштапкы алтай бичиичи. Ол алтай калыктын текши ӧзӱмине jаан салтарын jетирген. Онын угы байат та болзо, jе jаштан ала Алтайда ла jадып, ӧзӱп, ончо бойынын кӱӱнин Алтайга берип салган кижи. Бу бичиичинин эткен ижи сӱрекей jаан. Онын ады – jолын алтай албаты сӱрекей бийик кӧдӱрет. Jиит ӱйе  онын ады-jолын ундыбай, ӧрӧ кӧдӱрип,  алып jӱрер учурлу. Онын бичиген кажы ла чӱмдемели солун, тили -+байлык, чӱмдӱ. Бичиген басняларынын учуры эмдиги де ӧйгӧ jарамыкту. Мында бичиичинин jаш тужы, Макарий Глухарёвко тилмеш болуп иштегени, албатынын культурный ӧзӱмине канайып камаанын jетиргени, орус билимчилерле катай билим иште иштегени ле онын бичиген чӱмдемелдери керегинде бичилген. Кычырган кижи бу бичимелден баштапкы бичиичи керегинде толо jетирӱ алып алар аргалу.
                                                   План:

1. М.В.Чевалковтын бала тужы ла бичикке ӱренгени.

2. Бичиичинин шинжӱчилерле кожо иштегени.

3. М.В.Чевалковтын просветительский ижи ле литературада баштапкы алтамдары.

4. Бичиичинин чӱмдемел ижи.

5. Алтай литературада М.В.Чевалковтын «Чӧбӧлкӧптӱн jӱрӱми» деп повезинин учуры.

М.В.Чевалков 1817 jылда Бий-Туразынан тын ыраак jок Кара-Суу деп jерде мундус сӧӧктӱ Андраш деп кижинин билезинде чыккан. Баштапкы чыккан уулына Киппирйен деп ат адагандар. Ого 7 jаш толордо, билези Улалуга кӧчӱп келген. Андраштын билезиле кожо Улалуда jӱк ле 4 биле jуртаган. Эки jылдын бажында Улалуга ӱч уулду Афанасий деп крестьян кӧчӱп келген. Онын эн ле кичинек Jакоп деп уулы ажанардан озо толукка баштанып, бажырар болгон. Оны кӧрӱп, Киппирйен кайкаарда, Jакоп jартаган: «Курсак jиирден озо бис кудайдан алкыш сурап, бажырып jадыс. Ажанган кийнинде, аш-курсак берген кудайды алкап бажырадыс.» Орус ла алтай билелер бой-бойынан не-немеге ӱренип, нак jада бергендер. Орустар алтайлардан мал азыраарына, андап-куштап jӱрерине, алтайлар дезе орус улустан маала-ажын саларына, кыра ижин иштеерине, калаш быжырарына, агаш узанарына ӱренген.
       Ол ӧйдӧ орус серквелердин башкартузы алтай албатынын крестке тӱжӱрер миссия тӧзӧгӧн. М.В.Чевалковтын ада-энези узак ӧйгӧ крестке тӱжеринен мойногон болгон. Ондый улусты абыстар кааннын jакылтазы аайынча jуртаган jеринен сӱрӱп ийетен. Онойдо ол Андрашты кыстаган. Онын учун Андраш билезиле ойто Байат jерине jангылаган. Jе бала-барказы Улалуга тартынарда, ойто бери келип, крестке тӱшкендер. Крестке тӱшкен кийнинде, Андрашка Василий, Киппирйенге Михаил деп ат адагандар. Михаилге 13 jаш толордо, ого кижи сӧстӧп бергендер. Jе удабай энези божоп калган. Уулчак бойы уй саап, кийим jунуп, курсак азып туратан. 16 jажы толордо, адазы кудалап койгон кысты экелип берген. Келинге Александра деп ат адагандар.

         Абыстар бойына болушчылар ӱредип аларга амадап, школ ачкандар. Василий ого кичӱ уулын Андрыйанды берген. Jаан уулын «бичикке jалку улус ӱренетен» дейле, айыл-jурттын бар-jок ижине туткан. Михаил бичикке тын ӱренерге албаданган. Карындажы школдон jанып келеле, бичик кычырганда, ол оныла коштой отурып алала, кажы ла букванын адын сурап, угуп отуратан. Бир кӱн М.В.Чевалков Jакоптын айылында отурарда, айылдеен кара кийимдӱ кижи кирип келген. Ол кижи Михаилдин адын сурады. «Менин адым Киппирйен» - деп, ол каруузын берди. Бир  катап Михаил Макарийдин айлына келерде, абыс кӧп бичик буулап отурган. Уулчак Макарийден бир бичик сураарда, абыс айтты: «Бу бичиктен ӱч сӧс танызан, мен сеге берерим.» Михаил бир бичикти алып, таныктарды танып, ӱч сӧс кычырып берди. Кайкаган абыс бичикти Михаилге берип ийди. Михаил оны адазына, улуска кӧргӱспей, ӧлӧнгӧ, одынга барганда, койнынан чыгарала, jолой кычырарга ӱренип туратан. Анайып, М.В.Чевалков бойы алдынан бичик кычырып ӱренген.
      Макарий Глухарёв Алтайга келген эн баштапкы миссионер. Ол бойынын ӧйинде jаан ӱредӱлӱ кижи болгон. Серквелердин башкарту улузыла jаражып болбогонынан улам, оны Петербургтан Алтайга ссылкага ийгендер. Мында иштеп тура, ол керсӱ, сагышту алтай jиитке туштайла, оны бойына тилмеш эдип алган. Анайып, М.В.Чевалков Макарий абыска тилмеш болуп, 45 jылдын туркунына иштеген. М.Глухарёвтын Михаилге тӧлӧп турган jалы ас болордо, бу иштен чыгып, балдарын азыраарга ӧскӧ дӧ арга бедиреп туратан. Тилмеш болуп иштеп турала, М.В.Чевалков Макарийди ле онын ишчилерин алтай тилге ӱреткен. Анчадала В.И.Вербицкий ле М.А.Невский алтай тилди сӱреен jакшы билип алгандар. Олор М.В.Чевалковло кожо алтай букварь ла «Алтай тилдин грамматиказын» тургускандар. М.В.Чевалковтын шылтуузында тургузылган алтай тилдин эн баштапкы грамматиказы эмдиге jетире наукада jаан аjаруда турат. 

     М.В.Чевалков XIX-чы чактын jарымызынан бери Туулу Алтайда болгон бастыра шинжӱчилерле таныжып, олорло кожо иштеген. Андый улустардын эн ле баштапкызы Николай Ананьин деп Сибирьдеги jаткан калыктардын фольклорын jууган кижи болгон. Алтай кай чӧрчӧктӧрди jууп, орус тилге кӧчӱрзин деп сураган. Бу ишти бӱдӱрип, М.В.Чевалков Ананьиннин jаткан jерлерине: Бий-Турага ла Аба-Турага кӧп катап jӱрген. Jе М.В.Чевалковтын jӱрӱминде эн ле анылу темдеги –ол 10 jылдын туркунына атту-чуулу тюрколог, академик В.В.Радловло кожо иштегени. М.В.Чевалков орус шинжӱчиге алтай албатынын оос чӱмделгелери аайынча иш белетеерине болушкан. Анайда В.В.Радловтын «Тӱштӱк Сибирьде jуртаган тӱрк албатылардын литературазы» деген jаан бичиги М.В.Чевалковтын шылтуузында чыккан. М.В.Чевалковтын наукага jетирген тузазын база бир атту-чуулу шинжӱчи Григорий Николаевич Потанин керелейт. М.В.Чевалковло база бир jарлу шинжӱчилер: Николай Михайловия Ядринцев, Алтайла кӧп jоруктап jӱрген орус интеллигенциядан Н.И.Ильминский алтай албатынын чӱмдемелдериле таныжарга jилбиркегендер. Олор М.В.Чевалковтын ӱлгерлерин сӱрекей jарадып, олорды ак-jарыкка чыгарарга jӧмӧшкӧн.

     Алтай албатынын текши jадын-jӱрӱми сондогон айалгада М.В.Чевалковтын миссияда тилмеш болуп иштеген ижи элден ле озо албатыны ӱредерине, онын культуразын, jадын-jӱрӱминин бастыра келтегейин ӧрӧ кӧдӱрерине ууланган. Онын эн ле бийик амадузы албатызын бичикке ӱредери болгон. М.В.Чевалков улусты jаныс ла бичикке эмес, jе айыл-jуртында ару-чек jадарына, маала-ажын саларына ӱредип саларга кичеенген.

    1879-1892 jылдарда М.В.Чевалков Чолушманда jадып, крестке тӱшкелек алтайларды эки jылдын туркунына тура тударына, арба-чанак эдерине, анайда ок jииттерди бир эмеш бичикке ӱреткен. XIII – XIX чактарда бойынын ӧйинде озочыл кӧрӱм-шӱӱлтелӱ билгир бичиичи улус табылган. Олор эл-jонын ӧрӧ тартарга, олордын текши jадын-jӱрӱмин, культуразын бийиктедерге кычыру эдип тартышкандар. М.В.Чевалков алтай албатынын историязында база jаан бичиичи – просветитель болгон. Албатызын бичикке ӱредери, jадын-jӱрӱмди ончо jанынан jарандырары М.В.Чевалковтын кӱнӱн сайын эткен ижинин ле бастыра творчествозынын тӧс ууламjызы болгон. Баштапкы алтай бичиичинин кӧп чӱмдемелдери ӱренер бичикке кирген. М.В.Чевалковтын jайаан ижи ӧскӧ бичиичилерге jол ачкан. М.В.Чевалков орус шинжӱчилерле иштеп тура, кӧп бичиктер кӧчӱрген. Ого анчадала, И.А.Крыловтын кыска кеберлӱ, терен шӱӱлтелӱ, чечен тилдӱ баснялары jараган. М.В.Чевалков олордын бир канчузын алтай тилге кӧчӱрерге кӱӱнзеген. Баштап «Тӱлкӱнек ле каргаа», «Такаа ла сускас», «Ак кӧстӱ ийт», «Бака» деп басняларды ол ӱлгер кеберлӱ эмес, а куучын аайлу эттире кӧчӱрген. Бу баснялар ончозы алтайларга сӱреен jараган. Кийнинде «Пӧтӱк баалу жемчуг тапканы», «Чечертки ле чымалы», «Куу, чортон ло рак», «Эки ийт», «Эки теке», «Jалчылу апшыйак» ла онон до ӧскӧ баснялар кӧчӱрген. М.В.Чевалков ол басняларды кӧчӱрген де болзо, jе поэтический кебери бир де jылыйбаган.
        М.В.Чевалков анайда ок, орус албатынын бир канча чӧрчӧктӧрин алтай албатынын jӱрӱмине келиштире кӧчӱрген. Бу ончозы М.В.Чевалковтын бичиичи болуп кӧндӱгер jолына jаан jӧмӧлтӧ болгон. 1872 jылда Казань калада «Поучительные статьи на алтайском языке» деген jуунтызы кепке базылып чыккан. Бу бичикте «Кырачы ла Анчы», «Сыгырган была jалку бака», «Аракы ла Чай» деген баснялары чыккан. 1891 jылда «Алтайдын андары», «Jокту Номон ло бай Саныскан», «Кӧбӧлӧк лӧ Адару» деген баснялары кепке базылган. Бу баснялар бойынын учурыла, тӱп-шӱӱлтезиле ӱлгерчинин просветительский ижинин ууламjызыла бек колбулу. Басня деп жанрдын эп-аргазы – аллегория: кандый бир керекти ӧскӧртип, jулкас айтканы. М.В.Чевалков бу эп-аргала сӱрекей билгир тузаланып, улустын кылык-jанын, сатирический сӱр-кеберлер ажыра кӧргӱзет. М.В.Чевалковтын ӱлгерчи jайалтазы тынып, поэтический jолы кӧндӱккен тарый, ол улустын кылык-jанын кӧргӱзеринде jадын-jӱрӱмнин jаан социальный учурлу темаларына баштанат. Онызы ӧрӧги айдылган басняларында кӧрӱнет. Ӫрӧ айдылган социальный темаларга баштанган баснялардан кӧрзӧ, М.В.Чевалков алтай эл-jондо ол ӧйдӧ классовый бӧлиниш болгонын jарт билген. М.В.Чевалковтын бичимелдери, баснялары, уткаа ла ӱредӱ сӧстӧри jоктуларды классовый кӧрӱм-шӱӱлтезин бийиктедерине, байларга удурлажар кӱӱн-санаазын тыныдарына jӧмӧшкӧн деп айдар керек. М.В.Чевалков албатызынын jадын-jӱрӱмин ончо jанынан ӧрӧ тартып алар амадузын баснялардан башка ӧскӧ поэтический кеберлер ажыра кӧргӱзер эп-аргалар бедиреген.

Анайда ол jаны «уткаа сӧс» деген анылу кеберди таап алган. Автор мындый ӱлгерлер ажыра коомой кылык-jандуларга удурлажып, олорды ӱредип, jакшы jолго баштаарга амадайт. Уткаа сӧстӧрдӧ айдылган ончо керектер албатынын jадын-jӱрӱминен чип-чике алынган учуралдар ла шӱӱлтелер болуп jат. М.В.Чевалков jоктулардын адаанын алып, анчадала, байлардын мекечил, тонокчыл, сайыркак кылыктарынын аайына  иле чыгат.

                                       Киш jакалу тон кийзе,

                                       Кижини кӧрӱп, таныбай jӱрер.

                                       Кижи оозынан сӧс чыгарбас,

                                       Кийиксип удура айдып jӱрер.

                                «Jамыркак ла сайыркак кижи».

      Художественный кебери jанынан М.В.Чевалков уткаа сӧстӧринде албатынын оосло чӱмдегенинен аткарынат. Алтай албатынын поэзиязынын тӱндештирӱ ле параллелизм деген поэтический эп-аргалары уткаа сӧстӧрдин эн учурлу тӧс эп-аргалары болуп jат. Темдектезе, «Кара кускун jуулза, сек табар, копчылар jуулза, коп табар». («Копчы кижи»). М.В.Чевлковтын уткаа сӧстӧри албатынын санаазына jуук болгон. Ондо албатынын кӧрӱм-шӱӱлтези, ӱредӱзи, амадузы айдылган. Jаан поэтический ийделӱ ӱлгерлер текши таркап, албатынын поэзиязын байыткан. М.В.Чевалков уткаа сӧстӧрдӧн башка база бир кебер – ӱредӱ сӧстӧр деп ӱлгерлер чӱмдеген. Ондо кандый бир тема аайынча шӱӱлте тизилип барган сӧстӧр аайлу айдылган. Ӱлгерчи кижи канайда jуртаар, jон ортодо канайып jӱрер учурлу, онын кылык-jаны  кандый болоры, бала-барканы канайып таскадып ӧскӱрери керегинде ле онон до ӧскӧ кӧп учурлу сӱме-jӧптӧр берет.Темдектезе, «баланы бек тут» деген сӧстӧ кыс кижи баштак, куру каткылу, керишчен болбос – керсӱ, тӧп санаалу болор учурлу деп айдат. Эптӱ кеп сӧстӧр аайлу айдылган ӱлгерчинин ӱредӱ – шӱӱлтелери jон ортодо таркап, узакка арткан. «Ӱредӱ сӧстӧр» кӧп сабазында чике учурыла айдылган jакару, jакылта сӧстӧр. Jе олор, ондый да болзо, поэтический jаркынду, терен учурлу болуп jат. «Олор бойынын ӧйинде jадын-jӱрӱмге jаан салтарын jетирген ийделӱ сӧстӧр болгон» - деп, профессор Сазон Саймович Суразаков темдектеген.

        М.В.Чевалковтын 1872 jылда чыккан эн баштапкы jуунтызы «Кырачы была Анчы» деген jаан эмес тууjыла башталат. Тууjыда эки карындаш jада калган энезинин энчизин ӱлежеле, канайда алдынан бойлоры jада бергени керегинде айдылат. М.В.Чевалков геройлорын Анчы ла Кырачы деп адап, эки башка улусты кӧргӱзерге амадаган. Тууjыда бажынан ла ала ӱлгерчинин кӱӱн-санаазы Кырачыга jайылганы, ого мындый улус сӱрекей jарамыкту болгоны jарт билдирет. Автордын Кырачынын эткен ижи, тоолоп айткан ӱлгер-куучынынан чылазы jогынан иштенетен сӱр-кебери кӧрӱнет. 

                                   Анбарга батпас малду болды.

                                   Аркага толо малду болды.

                                   Аштаганды азырап турды,

                                   Арыганды семиртип турды.

        Анайда ӱлгерчи сӱӱген геройын мактайт. М.В.Чевалков Кырачынын сӱр-кебери ажыра бу ӱйе улустын jӱрӱмин чын ла быжу деп мактайт, ончо алтайлар бу jолло барар учурлу деген амадузын айдат. «Кырачы была Анчы» деген тууjыда ӱлгерчи jӱрӱмдик болгон керекти реалистически чындык сӱр-кеберлер ажыра кӧргӱзет. Геройлор иштенкей, тӧп санаалу улус, бой-бойыла нак, ӧӧн-бӧкӧӧн jогынан ада-энезинин энчизин ӱлежет. Алтайлардын эн ле баалу энчизи – ат, онызы jогынан энчи болбойтон. Тууjыда да анды
й ок: геройлоры салда ла мылтыкка ӱзеери бирӱзи кызыл-буурыл ат, экинчизи ак-сары ат энчилеген. Тууjыда мындый реалистический учурлу эп-аргаларла элбек тузаланат. Эн ле озо бу чӱмдемелдин композициязы кай чӧрчӧктӧн алынганы кӧрӱнет. Тууjыда геройлорло не болуп турганы ээчий-деечий айдылган эпизодтор ажыра кӧргӱзилет. Бу база кай чӧрчӧктӧрдӧн алынган эп-арга. М.В.Чевалков тууjынын элбек ӱлгер кеберин jылыйтпайт, теп-тегин куучын-эрмектин сӧстӧри кӧп учурайт, «барды ла барды, барып jышка jетти» ле онон до ӧскӧ. «Кырачы была Анчы» деп тууjыда алтай ӱлгерчи улустын jадын-jӱрӱмин чынынча ла теренжиде кӧргӱзерге реалистический учурлу эп-аргалар таап аларына умзанганын керелейт. 

         «Чӧбӧлкӧптӱн jӱрӱми» деп повестьти М.В.Чевалков Барнаулда Василий Васильевич Радловло кожо алтай фольклор аайынча бичик белетеп турган ӧйдӧ бичиген. «Чӧбӧлкӧптӱн jӱрӱми» деген чӱмдемел орус шинжӱчи В.В.Радловко кат (письмо) кеберлӱ эдип бичилген. Бичиичи В.В.Радловко («Jакшылык укту Пазылай Пазылайбыч!») деп баштанат. Бу бичиктин кийнинде «Ундылбас кереес» деп улалтып бичигенинде автор оны база письмо кеберлӱ эдип бичип, балдарына баштанат: «Кайран кыстарым, Матрёна, Мария ла Елена! Слерге ле слерден барган бала-баркага мен бойымнын jӱрӱмимди кереес эдип бичип jадым».

        М.В.Чевалковтын бичимели автобиографический кеберлӱ повесть болуп jат. Автор бойы керегинде бичип, бир исторический ӧйдӧ болгон албатынын текши jадын-jӱрӱмин кӧргӱзип jат.      
  М.В.Чевалков бойынын jӱрӱми ажыра «кайыш курлу, кара алманду» албатызыла бир исторический ӧйдӧ не болгонын бичиирге амадаган. Автор чыккан-ӧскӧн jери, бичик-биликке ӱренгени, миссияда тилмеш болуп иштегени керегинде jилбилӱ куучындайт. Онын куучынынан М.В.Чевалков миссионерлерге алтайларды крестке тӱжӱрип, олорды христиандар эдерине jаан арга болгоны jарт билдирет. Jе М.В.Чевалков дезе бу ишти бойынын ӧзӱминде, jӱрӱминде, албатынын культуразына тендештирер, албатызын ӧрӧ кӧдӱрер арганын бирӱзи деп сананган. Повестьтин анчада ла jилбилӱ jерлери М.В.чевалковтын Алтай jериле jорыктап jӱргени. Автордын аjарузында мӱргӱӱлдин керектери эмес, албатынын текши jадын-jӱрӱминин сурактары болгон. М.В.Чевалков тӧрӧл албатызына килеп, онын шыралу jӱрӱмин бир де jажырбай бичиген. Автор jаргыда турушкан алтайларла куучындашканын бичийт: «Слер неерек комыдалыгар jаргыдан сурабайзыгар?» Олор айттылар: «Колында айгыр мал jок, капта акча jокто, кайдын jаргыдан сурайыр. Бис койондый коркынчак, балыктый айдынып албас, сакал билбес аймак… .» Бу сӧстӧрди сӱрекей ачымчылу кородош jогынан кычырып болбос, бу сӧстӧрдӧ базынчыктан, тӱрениден чыкпас, бир де ижемjизи jок болгон улус керегинде бичилген. Кычыраачынын кӧзине алдында jаткан озогы улустын jӱзӱн-jӱӱр иштери, jандаган jандары, jеринин ар-бӱткени  чокым jурамалдар болуп кӧрӱне берет. Бистин ӧбӧкӧлӧрис кижи ырыска туулганын билген, бис чилеп, тӧрӧл jерин сӱӱп, алкаган. Олор канайда jер-телекейди ондогонын, jӱрӱминде неге jедингенин, неге сӱӱнип ле оморкоп эмезе ачуурканып ла кородоп jӱргенин биске автордын сӱрекей jилбилӱ куучыны jетирет. «Мен тенеринин бийигин билбедим, jердин кеенин кемjибедим, энеден туугала тӧртӧн jыл эртти, бу jылдардын эрткени jаныс кӱн эрткендий болды; бу jылдар эрткенче, ачуга да чыдадым, татуды да jидим, ыйлап та jӱрдим, олордын ончозы менен jаныс ла суубыла сал аккандый эртип, кӧскӧ кӧрӱнбей калды.» Кандый ӧткӱн ле терен шӱӱлтелӱ сӧстӧр! Jаныс ла бу айдылган сӱрекей эптӱ, байлык ла чечен сӧстӧр учун М.В.Чевалковтын бичигени кееркемелдӱ чӱмдемел деп айдылары jолду. «Чӧбӧлкӧптӱн jӱрӱми» деген повесть алтай литературада эн лн баштапкы кееркемелдӱ бичимел. Ондо кычырарга эп-jок эрмектер, кажылгак сӧстӧр, ӧскӧ дӧ jедикпестер болоры jолду. Jе андый да болзо, М.В.Чевалковтын повези сӱрекей байлык сӧстӧрлӧ, чечен эрмектерле бичилген. Jилбилӱ орток куучындар бичимелдин кееркемелӱ jанын jарандырарга jӧмӧжӧт. М.В.Чевалковтын бичимели художественный бӱдӱмдӱ болгонын, анчадала, автордын ӱлгер кеберлӱ куучын-эрмекке jайылып турган тили керелейт. Темдектезе: «Кажызы сарнажа берди, кажызы уружа берди». Повестьте автордын сӱр-кебери сӱрекей jарамыкту. Ол омок, кееркемел тилдӱ, ачык-jарык кӱӱн-санаалу кижи болуп кӧрӱнет. Онойдо М.В.Чевалковтын повези, баштапкызында, тӱӱкилик (исторический), географический jанынан алза, наукага сӱрекей керектӱ, албатынын тили, оосло чӱмдегени аайынча байлык материалду бичик болуп артат. Экинчи jанынан, бу алтай литературада бийик кеминде бичилген эн баштапкы кееркемелдӱ чӱмдемел.

       М.В.Чевалков бойынын ӧйинин кижизи, ол ӧйдӧги jадын-jӱрӱмнин айалгаларынан камаанду болгон. Тилмеш болуп миссияда иштеп, серквеле колбулу да болгон болзо, онын бичиичи jайалтазына общественный ишчи болгонына орус албатынын культуразы ла орус шинжӱчилерле кожо иштегени ого jаан салтарын jетирген. Ол бастыра бойынын jӱрӱмин, кӱнӱн сайын эткен ижин, литературный творчествозын тӧрӧл албатызы улу орус албатыла кожо jажына бир салымду болуп, jадын-jӱрӱмнин кемин jарандырарына, культуразын бийиктедерине ууландырган.

                                         Тузаланган литература:

3. «Памятное завещание», М.В.Чевалков, г.Горно-Алтайск, 1988;

4. «Алтайдын тууларында», ж-л – альманах, г.Горно-Алтайск, 1961;

    Т.Т.Тюхтеневтин «М.В.Чевалковтын баснялары ла ӱлгерлери» деп статьязы, стр.245-251.

5. «Алтай литература», С.С.Суразаков, г.Горно-Алтайск, 1995;

6. «Алтын-Кӧл», литературно-кееркемелдӱ jуунты, 1979;

7. «Баштапкы алтай бичиичи», З.С.Казагачева, стр.72-183.  
                                 Jартамал сӧс (алтай ойноткылар).
           Алтай ойноткылар керегинде эмдиги jашӧскӱрим билип jӱрер учурлу. Озогы ӧйдӧ эмдиги ӧйдин ойноткылары jок болордо, албаты – jон бойынын сезимин кандый ойноткылар ажыра айтканына аjару эдер керек. Ол ойноткылардын адын билип, оны неден эткенин, оныла канайда ойногонына аjару эдер. Кӧрзӧ, танып jӱрери учурлу. Ол база алтай албатынын чӱм-jандарынын бирӱзи. Онойдо ок олор бистин тӱӱкибис деп айтсаас, чын болор. Олорды билип, тузаланар керек. Кыскарта айтса, jаан ӱйенин тузаланган ойноткыларын эмдиги jиит ӱйе ундыбай, орныктырып, онон ары улалткан болзо, алтай албатынын тӱӱкизи онон ары улалар эди. Бичимелде кайчы улустын тудунатан топшууры керегинде, сӱӱшкендер сӱӱжин чыгара айдатан комус керегинде, алтай калыкта ундылып бараткан jадаган, шатра, икили деген ойноткылар керегинде кыска jетирӱлер берилген.
                                    Алтай ойноткылар.
         Jадаган.  
          Бу ойноткыны эдер тушта каду ла металлический чичке эмиктер тузаланат, онын учун бу ойноткынын табылганы удабаган. Jе тува албаты бу ойноткыны эдер тушта каду ла металлический эмиктер тузаланбаган. Мынан кӧргӧндӧ, ойноткы jебрен чакта табылган. А.В.Анохиннин айтканыла, ол «цитровый», «щипковый» ойноткыларга келижер.

          Алтай албатыда бу ойноткы jебрен чакта  болгон, jе оныла текши тузаланбаганынан улам ундылып калган. Ол керегинде jӱк ле кеп куучындарда ла кай чӧрчӧктӧрдӧ айдылат.

          Эмдиги ӧйдӧ оны эдип билер улус ойто орныктырат. Ол бӱдӱмиле узун чичке бир jаны ачык кайырчак. Бир jаныла бир учынан база бир учына jетире 6 эмезе 7 чичке эмик тартылган. Онын ӱни койдын кажыгыла чыгарылат. Олор бир jерден база бир jерге jылыжат. Jадаганды он колдын сабарларыла ойнодот. Ол тушта ойноп турган кижи отурып алала, тизезине jадаганды эптӱ эттире салып алар учурлу. 
          Бу ойноткылар керегиндеВ.В.Вербицкий, А.В.Анохин, А.Кочарян, А.Параев деп улус бичигендер. Баштапкы алтай композитор А.В.Анохиннин jетирӱзиле: «Алтай албатыда кӱӱлик ойноткы 4 бӱдӱмге бӧлинет: струнный, тилдин (язычковый), согор (ударный), смычковый.»

          Баштапкы бӱдӱмге топшуур, экинчи бӱдӱмге комус, шоор, ӱчинчи бӱдӱмге тӱнӱр (бубен), тӧртинчи бӱдӱмге икили келижет.

          Топшуур.   
           Орус ойноткы балалайкага тӱней, jе ого кӧрӧ ӱни эмеш араай, ненин учун дезе эки кылы (струна), аттын кылынан эдилген. Топшуурды jука jалбак агаштан эдедилер. Агашты тегерийте тудуп, ортозын кургаткан jука тереле бӧктӧйт. Топшуурдын узуны 75 – 77 сантиметрге jедет. Оныла кӧп сабада кайчы улус тузаланат. Бу ойноткы байлу.
           Комус.  
           Алтай улус комусты jымжак темирден, кадудан эмезе болоттон (сталь) эдедилер. Комус ӱч толукту болор. Узуны 5 сантиметр. Ортозында эки кичинек темирдин ортозында чичке кыймыктанып турган темир бар. Ойноп турган кижи комусты тиштерине тийдирип, он колынын ус сабарыла кыймыктадып ойнойт. Комусла ончо улус ойнойдылар. Озодо уул ла кыс сӱӱжин комус ажыра айдатандар. Ол керегинде И.В.Шодоев «Кызаланду jылдар» деген романда да бичиген.

          Тӱнӱр.    
           Бу ойноткыга анылу агашла согуп ойнойдылар. Оныла камдар камдаар тушта тузаланат. Ол тегерик агашка кийдирилген тереден эдилген. Ондо jӱзӱн – jӱӱр андар, куштар, улустын сӱри jуралган. Ортозында эмик тартылып, ондо оогош темирлер ле jаламалар буулалат. Тӱнӱрди соккон тужында олор ончозы табыштанар учурлу. Камдаардан озо тӱнӱрди изӱ отко изидет. Онын ла кийнинде кам кижи камдайт. Эмдиги ӧйдӧ тӱнӱрле кӱӱлик оркестрдин ойынында тузаланадылар.

           Икили.      
            Эдилет jалбак агаштан. Бӱдӱмиле топшуурга тӱней. Jе ого кӧрӧ, ойноор jери чичке ле узун. Оны тегерийте тудуп, ортозын jука курчаткан тереле jабат. Тутказын узундадып, ойнодорго ортозыла эки чичке кыл тартадылар. Икилиге ол тарткан эки кылга ээлткен алыгарла (смычок) согуп ойнойдылар. Ойноор тушта оны ийинге салып, бир ле кылга согуп ойнойдылар. 
           Шоор.
             Jебреннен бери ойноп келген ойноткы. Эмдиги ӧйгӧ jетире бойынын учурын ла бӱдӱмин jылыйтпаган. Оны ӱйттӱ  агаштан да, тегин ле аркада ӧзӱп jаткан комургайдан да эдер аргалу. Кӱӱлик табыш чыгарар ӱйттери бажында ла учында болот. Бажындагы ӱйтке ӱрӱп, jӱзӱн-башка табыштар чыгарат, а учындагы ӱйтти он колдын ус сабарыла бӧктӧп, табыштарды jараш чыгарарына jӧмӧжӧт. Шоордын узуны 80 сантиметр болот.

            Амыргы.    
             Бу кӱӱлик ойноткы анчы улус андаар ла тужында тузаланат. Оныла анчы кижи ойнозо, табыжы сыгыннын ӱнине тӱней. Айдарда, анчы кижи амыргыла сыгын кычырат. Амыргыны аннын мӱӱзинен эмезе агаштан эдедилер.

            Шатра.      Кӱӱлик табышту (шумовой) ойноткы. Ол тегин ле агаш. Оны кайыннын агажынан эткен. Эмдиги ӧйдӧ учурын jылыйтып, албаты-jон тузаланбай jат. 

